
■ ACZIUN DA CUREISMA

Vendiu rosas
per prest
in milliun

(anr) 4000 voluntaris han vendiu son-
da vargada entuorn 150 000 rosas per
prest in milliun francs. La campagna
ei vegnida instradada dall’Unfrenda da
cureisma, da Paun per tuts ed Esser
partenari, pia dallas ovras d’agid dallas
baselgias svizras. Applicai vegnan
quels mieds per projects da cumbatter
fom e pupira. L’acziun da rosas ei se-
splegada uonn per la 10avla ga. Per
mintgina ei vegniu dumandau tschun
francs.

Per l’emprema ga ha la Migros buca
schenghegiau rosas per vender tier
quell’acziun. Ins hagi midau la strate-
gia da sponsurar. Tuttina ha la Migros
dau ina contribuziun per in pachet da
communicaziun cun publicar duront
la jamna vargada in spot (reclama) en
«20 Minuten» per sustener l’acziun
cun rosas.

Il motto dallas ovras d’agid per la
cureisma secloma uonn: «La semenza
dad oz ei il paun da damaun».

■ GRISCHUN

Las directivas davart
saivs cunter selvaschina

en in’ordinaziun
L’ordinaziun per prevegnir ed indemni-
sar donns da selvaschina en l’agricultura
è vegnida adattada da la regenza. Da nov
vegnan menziunadas en l’ordinaziun las
directivas decisivas per far saivs cunter
tschiervs e cunter chavriels. Ultra da quai
vegnan simplifitgads ils andaments da
procedura stritgond en l’ordinaziun
ch’ils termins per inoltrar ina dumonda
da survegnir ina contribuziun per pre-
vegnir cunter donns da selvaschina èn
vegnids.

Da princip paja il chantun ils donns
che la selvaschina ed ils capricorns fan vi
da culturas agriculas. Il dretg da surve-
gnir ina indemnisaziun po però crudar
davent u vegnir reducì, sche la persuna
donnegiada n’ha betg prendì las mesiras
da defensiun pretendiblas e fixadas en il
dretg chantunal da chatscha.

Contribuziuns a
differentas instituziuns

Fundaziun per il servetsch da pedagogia
curativa dal Grischun: Per adattar e per
renovar il secretariat da la fundaziun dal
servetsch da pedagogia curativa dal Gri-
schun a Cuira vegn garantida ina contri-
buziun da construcziun da maximal-
main 291 680 francs. I vegnan stgaffidas
plazzas da lavur da biro sco er exequidas
differentas lavurs da mantegniment e da
renovaziun.

Projects da vias
La regenza ha approvà 11,3 milliuns
francs per lavurs da construcziun sin ils
suandants trajects:
– Via da la Chlus: lavurs d’impressari e
da cuvrida, sutpassadi da la Viafier retica
a Pardisla
– Via taliana: lavurs da construcziun en
metal e d’anticorrusiun en connex cun la
renovaziun da la punt sur il Rain a Re-
hanau
–Via da la Lumnezia: lavurs d’impressa-
ri, St. Martin – Quadra
– Via dal Lucmagn: lavurs d’impressari,
Stgegia
–Via daLuven: lavurs d’impressari, Star-
puns – Luven
– Via sursilvana: lavurs d’impressari,
correcziun da la via, Lumneins
– Via da Surcuolm: lavurs d’impressari,
Valata – Surcuolm en il vitg

■ 500 ONNS REFURMAZIUN

1517 en Germania
e 1519 en Svizra

(anr) Entschavì ha la Refurmaziun ils 31
d’october 1517, cuMartin Luther ha pu-
blitgà sias tesas aWittenberg. Quai ha dà
ils emprims impuls. Huldrych Zwingli è
vegnì clamà sco spiritual al Grossmün-
ster a Turitg il 1. da schaner 1519. Quai
vala sco data per l’entschatta da la Refur-
maziun a Turitg ed en Svizra. Il giubi-
leum da 500 onns Refurmaziun a Turitg
vulan ins colliar cun las duas datas 1517
e 1519. Turitg è numnadamain stà – en-
semen cun Wittenberg (Luther) e Ge-
nevra (Calvin) – in dals pli impurtants
centers da la Refurmaziun en l’Europa
dal 16. tschientaner.

La Refurmaziun è stada in process
emancipatoric cun vastas consequenzas
per la societad e politica.Tar il giubileum
vulan ins respunder e dilucidar l’entir fe-
nomen ord diversas opticas da quai eve-
niment sco in process da glisch ed um-
briva e ses effect cuzzaivel global.

Ins ha fundà a Turitg ina plattafurma
sco basa per las preparativas. Quella
cumpiglia la baselgia refurmada, il chan-
tun e la citad da Turitg sco er ils respon-
sabels per il turissem.Da quel comite fan
perquai part la presidenta da la citad da
Turitg, Corine Mauch, cuss. guv.Martin
Graf e delegads dal turissem. Lur incarica
è da rimnar ideas, examinar iniziativas e
coordinar las festivitads, principalmain
ils onns 2017 e 2019. Il giavisch e l’in-
tenziun è dad organisar il giubileum cun
grondas activitads e blers projects da ra-
diaziun ed effect local, naziunal ed inter-
naziunal.

Quint 2013 dal
chantun es defizitari –
i fa dabsögn da far alch

■ (cp) Il quint 2013 dal chantun Gri-
schun muossa ün resultat negativ. Quai
deriva dal fat chi s’ha stuvü scriver giò
fich bler süllas aczias da la Repower cha’l
chantun posseda. Üna jada daplü as
muossa chi nu’s po respuonder tal inga-
schamaint cun raps d’impostas. Il chan-
tun nun es üna banca chi cumpra paquet
d’aczias e prouva tils vender davo. Uossa
resta be amo la spranza cha’l marchà da
l’electricità as remetta. Malavita nu daja
ingüns segns in quista direcziun culla po-
litica actuala da subvenziuns.

La regenza fa quint in avegnir cun
s-chavs da ca. 100 milliuns, s-chavs
structurals. Entradas plü grandas nu sun
in vista e las sortidas s’augmentaran.
Malgrà tuot quai nun es pronta la regen-
za d’acceptar l’incumbenza da la fracziun
pld (incumbenza areguard examinar las
incumbenzas e las prestaziuns, prüma
firmaUrsMarti, vain trattada illa sessiun
d’avrigl), chi pretenda ün nouv paket da
masüras per consolidar las finanzas chan-
tunalas. Quist cuntgnair esitant es irre-
spunsabel schi’s guarda süllas perspecti-
vas finanzialas. I’s po tantüna trar adim-
maint cha l’ultim paket da masüras ha
gnü sco consequenza cha’l chantun sta
bain hoz e chi’s ha pudü schminuir las
impostas cul böt da rinforzar il Grischun
sco lö da domicil e d’economia. Uossa
davo desch ans es’ur’e temp d’examinar
manüdamaing l’economia dal stadi ed
analisar las incumbenzas e las prestaziuns
dal chantun. Be masüras pitschnas e ca-
sualas tenor il vent politic nu bastan plü.
Ils segns sun quia, la regenza tils vezza,
ma nu voul far nöglia. Tgnand quint da
la situaziun da basa nun es quai ün signal
cha la regenza es decisa da guidar al chan-
tun.

Regiuns da sanadad èn ina necessitad
La regenza respunda ad ina dumonda da deputà Phillip Gunzinger (pld Scuol)

En Partenz ed en Val Müstair (foto) è il model directiv per il provediment da sanadad sut in tetg organisatoric gia realisà. FOTO N. PITARO

Las Soroptimistas sustegnan las puras
■ (cp) Il Club Soroptimist da Cuira su-
stegna las puras en l’onn internaziunal
da l’ONU sut l’ensaina dals manaschis
da famigliapurils. Inbrunchdabenefizi,
organisà ils 16 da mars 2014 cun su-
stegn da l’Uniun da las puras grischu-
nasen ilcenterda furmaziunPalottisad
Aschera, ha purtà la summa da 7000
francsperpurassvizrasenmiseria.Sor-
optimist International (SI) è ina organisa-
ziun mundiala da clubs da service per
dunnas da professiun en posiziuns da re-

sponsabladad. Ils numerus clubs svizzers
s’engaschan en il rom dal program «Aua e
nutriment» l’onn2014 surtut per purarias
da famiglia e la lavur da las puras. En lur
favur ha il Club SI da Cuira organisà en-
semen cun l’Uniun da las puras grischu-
nas in brunch da benefizi. En il center da
quel steva il tema burnout, prevenziun e
reconvalescenza. Cun quai resguarda SI
las sfidas multifaras en l’ambient puril e
porscha in sustegn cumplessiv. Il brunch
da benefizi ensemen cun ulteriuras dona-

ziuns ha purtà al project svizzer totalmain
7000 francs.

Il sustegn consista en cussegliaziun
giuridica, stipendis, micro-credits u as-
sistenza finanziala e psicologica (per
exempel en cas da burnout, conflicts
e.a.).

Puras grischunas che basegnan sustegn pon
sa drizzar a la suandanta adressa: Soroptimist
Club Cuira, Gisella Belleri, presidenta,
telefon 079 471 57 67 u
e-mail soroptimistchur@bluewin.ch

■ PLD.ILS LIBERALS GRICHUN

Schneider-Ammann referischa in occasiun
d’ün arrandschamaint public a Cuoira

(cp) Prossem lündeschdi, als 7 avrigl
pudarà beneventar la PLD.Ils Liberals
al cusglier federal Johann Schneider-Am-
mann. El tgnarà a Cuoira aint il B12
caffé e bar a las 19.00 ün referat are-
guard l’iniziativa per üna paja minimala
suot il titul «Mantgnair ils puncts ferms
da la Svizra». Davo sieuerà üna discus-
siun, manada dal capo da la cità da
Cuoira Urs Marti. I partecipeschan:
Cusglier guvernativ Christian Rathgeb,
grandcusglier Peter Peyer (ps), Trin,
capo cumünal e Hans Ulrich Wehrli,
Saas i.P.

Ouravant gnarà offert da las 18.30 da-
vent ün aperitiv

Davo, a las 20.05 varà lö la radunanza
da delegats ingio chi gnaran preschanta-
das las fatschendas da la votumaziun dals
18 mai 2014 e decisas las parolas. I sun
quai:

Decisiun federala dals 19 settember
2013 areguard la chüra medicala da basa
(cusglier guvernativ Christian Rathgeb)

Iniziativa populara dals 20 avrigl
2011 «Pedofils nu das-chan plü lavurar
cun uffants» (parola decisa dal comitè
pld)

Iniziativa populara dals 23 schner
2012 «Per proteger salaris fairs» (inizia-
tiva da paja minimala)

Ledscha federala dals 27 settember
2013 reguard la creaziun d’ün fondo per
cumprar l’aviun da cumbat Gripen (Da-
niel Kunfermann, secretari da la partida)

A la fin da la radunanza vegnan
preschantats cuortamaing ils candidats
per il cussagl grand (tschernas dals 18
mai 2014).

La radunanza da delegats es averta sco
adüna per tuot ils commembers da la
partida.

